
					এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 


শ্মশানের ফুল।



কণ্টকের জালে, জীবনের অতট পতন

চেতনা রহিত, বিষাদের মন্ত্র সঞ্জীবন।

কে জানিত আগে ফুলদল কঠিন এমন

কর্কশ তেমন, তুষারের সন্তাপ যেমন।

ঘুচিয়াছে কণ্ঠহার, ঘুচে নাই সব তার

এখনো এখনো কণ্ঠে ক্ষত দাগ চক্রাকার;

প্রত্যেক পরশে ক্ষত দ্বিগুণিত যাতনায়

বিষম বেদনা জ্বালা আর নাহি সহা যায়।

সান্ত্বনা মলয়ানিলে কিম্বা স্নিগ্ধ বিলেপনে

শতগুণ উঠে জ্বলি অনিবার্য্য হুতাশনে।

ছিঁড়িয়াছে কণ্ঠহার নাহি কি গলায় হার?

আছে হার সন্তাপিত বিষাদের অশ্রুভার।

না বহে মলয় বায়ু যেমন বহিত আগে

নিরাশ হৃদয়ে আর কিছু নাহি ভালো লাগে।

হেমন্তের শিশিরাক্ত বসন্তের ফুলভার

রমনী অধর নেত্রে নাহি মধুরতা আর

মেঘেতে বিজলী হাসি শারদ পূর্ণিমা আলো

কালের শাসনে আজ সেও ত না লাগে ভালো।

এ জীবন সাহারায় মৃত্যু সুশীতল জল

নিরাশ্রয় উপায়হীনের শরণ সম্বল

মরণ জাহ্নবী জলে যাতনার মুক্তিস্নান

মরণের কোলে জুড়ায় এ তাপদগ্ধ প্রাণ।

		 এই পাতা শেষ সম্পাদিত হয়েছে ১০:০৭টার সময়, ২৯ অক্টোবর ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

